Cofnodion Cyfarfod o Gyngor Tref Porthmadog a gynhaliwyd 

ar Nos Fawrth, 11eg o Fehefin 2019, yn Ystafell Glaslyn, Y Ganolfan, Porthmadog.
Presennol: Cynghorwyr: Gwilym Jones (Cadeirydd), Simon Brooks, Melfyn Edwards,  
Selwyn Griffiths, Alwyn Gruffydd, Carol Hayes, Nia Jeffreys, Ian Jones, Dafydd Lake, Llywelyn Rhys, Richard Williams, Glenda Burke (Clerc).
Hefyd yn bresennol : Siôn Rhys Evans , Esgobaeth Bangor
Ymddiheuriadau: Cynghorwyr : Bethan O Rees Jones, Gary Williams.
Cyn cychwyn y cyfarfod rheolaidd croesawyd Siôn Rhys Evans o Esgobaeth Bangor  a diolchwyd iddo am ei barodrwydd i ddod i rannu gwybodaeth am ddyfodol Eglwysi'r ardal.
Diolchodd Siôn am y cyfle i ddod i gyfarfod efo’r Cyngor Tref. Cychwynnodd drwy rannu map oedd yn dangos Ardal Weinidogaeth Esgobaeth Bangor o Landudno a Sir Fôn  i Dywyn a Llanidloes. Roedd y map yn dangos llun o bob Eglwys yn Ardal Weinidogaeth Bro Eifionydd- 10 ohonynt.  Maent yn rhan o 180 o adeiladau Eglwysig  gyd cyfartaledd o 15 o selogion i bob adeilad. Yn amlwg nid yw hyn yn gynaliadwy. Mae’n etifeddiaeth arbennig iawn ond yn fyrdwn o ran cynnal adeiladau sydd o bwys hanesyddol a phwysigrwydd cadwriaethol. Mae rhai ohonynt yn deillio o’r oes Fictorianaidd ac yn dod i ddiwedd eu hoes. Does dim cyfleusterau angenrheidiol yn rhai e.e. toiledau , gwres digonol ayb.
Mae’r Esgobaeth yn elusen a ddim yn derbyn cyllid o unman. Nid yw’n hawdd cuddio o’r heriau sydd yn wynebu’r Esgobaeth.

Ym Mro Eifionydd mae arolwg costau cynnal a chadw'r 10 eglwys  wedi nodi eu bod am gostio £850,000 dros 15 mlynedd. Lleiafswm ydi hyn a ddim yn gynaliadwy.
St. Ioan , Porthmadog - wedi ei hadeiladu o ddwy fath o garreg . Mae’r garreg leol wedi para yn dda ond y garreg dywod wedi bod yn damp ers blynyddoedd.
Mae plwyfolion wedi cychwyn ymgynghori am siâp y plwyf at y dyfodol ac wedi dod i’r canlyniad y bydd yn rhaid cau a gwerthu rhai eglwysi. Bydd rhai yn cael eu cadw fel lleoliadau hanesyddol a phensaernïol e.e. Abererch a Llangybi.
Bydd Llanarmon a Treflys yn debygol o gau.

Bydd rhaid dethol rhai i’w cadw ac ar hyn o bryd tybir fod Criccieth, Borth y Gest a Beddgelert yn saff.

Gan fod cyflwr St. Ioan yn ddrwg iawn mae’r adeilad yn debygol o gael ei gau ond byddent yn edrych am ffordd wahanol o gael presenoldeb a thystiolaeth eglwysig yn y dref.
(Cyrhaeddodd y Cyng. Simon Brooks).

Agorwyd y llawr am gwestiynau/ sylwadau.

Nododd y Cyng. Selwyn Griffiths fod Eglwys Cyngar Sant, Borth y Gest wedi derbyn grantiau ac wedi adnewyddu’r safle. Holodd os oes yna son y bydd cynulleidfa St. Ioan yn symud i Borth y Gest? Atebwyd ei bod yn sefyllfa anodd uno dwy gymuned Eglwysig am sawl rheswm.
Holodd y Cyng.Nia Jeffreys am fynwent Treflys. Atebwyd na fydd y cyfrifoldeb yn newid ac yn achos Treflys y plwyf sydd yn gyfrifol amdani.

Ymddiheurodd y Cyng. Simon Brooks ei fod yn hwyr yn cyrraedd ond gwnaeth y sylw ei fod yn gweld talcen caled y sefyllfa.
Holodd y Cyng. Carol Hayes faint o gynulleidfa oedd yn St. Ioan ac atebwyd fod yna rhwng 10 a 20 o selogion. Nododd y Cyng. Carol Hayes ei bod yn cytuno fod cyflwr yr adeilad yn sâl a gofynnodd beth fyddai yn digwydd i’r adeilad. Atebodd Siôn fod gan yr Eglwys dîm arbennig yng Nghaerdydd fydd yn gyfrifol am hynny. Y cam cyntaf fydd i’r Plwyf benderfynu beth maent yn ei ddymuno ac wedyn bydd yn mynd gerbron yr Esgob. Wedyn bydd y camau priodol yn cychwyn.
(Cyrhaeddodd y Cyng. Melfyn Edwards).

Nododd Siôn y byddai am weld bob opsiwn yn cael ei ystyried cyn dymchwel.
Holodd y Cyng. Carol Hayes os byddai'n haws cael caniatâd i newid defnydd yr adeilad pe na fyddai yna fynwent ar y safle. Yn gyffredinol cytunodd Siôn ei fod o’n medru bod yn haws.
Awgrymodd y Cyng. Hayes y gallai’r Eglwys edrych ar godi £3 ar bawb sydd am fynd i weld Ffynnon Gybi. Yn anffodus nododd Siôn nad yr Eglwys yw perchnogion y ffynnon.
Nododd y Cyng.Alwyn Gruffydd dristwch y sefyllfa o ystyried fod 2020 yn 100 ers y Ddeddf Datgysylltu. Mae’r Eglwys efo arian ond dim y niferoedd yn mynychu. Pryderai am weddillion R.S. Thomas ac y byddai difaru pe byddai St.Ioan yn cau.
Nododd Siôn nad oes gan yr Eglwys ddigon o arian i ddod a’u holl adeiladau i fyny i’r safon ofynnol. Byddai angen £26 miliwn i wella adeiladau'r Esgobaeth.
Cytunodd y Cyng. Ian Jones fod y sefyllfa yn un trist.

Holodd y Cyng. Richard Williams am berchnogaeth y ‘Church Hall’ yn y dref ac addawodd Siôn i edrych i mewn i’r mater.
I orffen adroddodd Siôn fod yr ymgynghoriaeth yn parhau o fewn y plwyf tan fis Hydref. Bydd yr Esgob yn ystyried yr argymhellion cyn dod i benderfyniad terfynol. Bydd Siôn yn hapus i adrodd yn ôl pan fydd datblygiadau pellach.
Diolchodd y Cadeirydd iddo am ei amser. Gadawodd y cyfarfod.
(Cyrhaeddodd y Cyng. Llywelyn Rhys).
Adroddiad y Cadeirydd

Roedd yn dda gan y Cadeirydd gael llongyfarch plant o phobl ifanc yr ardal oedd wedi cystadlu

a mwynhau llwyddiant yn Eisteddfod yr Urdd yng Nghaerdydd.

Roedd yr Amgueddfa Forwrol wedi cael gwobr haeddiannol iawn , sef gwobr y Frenhines am
wirfoddoli.
Gyda thristwch adroddwyd am ymddiswyddiad dau gynghorydd sef Tommie Collins a Keith Roberts. Mae’r Clerc wedi cychwyn ar y broses statudol i lenwi’r seddi.
Braf oedd cael llongyfarch y Cyng. Selwyn Griffiths a’i wraig Rowenna oedd wedi  dathlu  eu priodas aur yn ddiweddar.

Roedd y dref wedi derbyn newyddion da iawn fod busnes lleol yn ehangu ac yn symud i hen safle Gelert ar Stad Penamser. Dymunai’n dda iawn i Peter a Jolene Barton o  gwmni Babi Pur sydd ar fin symud i’r safle enfawr - 35,000 troedfedd. Dymunai bob llwyddiant iddynt a chytunwyd i ddanfon gair i’r perwyl yma ar ran y Cyngor Tref.
28. Cadarnhau cywirdeb cofnodion cyfarfod blynyddol a  gynhaliwyd ar y 14eg o Fai 2019.
Penderfynwyd :   derbyniwyd y cofnodion fel y rhai cywir a llofnodwyd hwy gan y Cadeirydd

yn unol â gofynion y  gyfraith. 

Cynnig : Cyng.  Selwyn Griffiths. Eilio : Cyng. Dafydd Lake.           

29. Cadarnhau cywirdeb cofnodion cyfarfod rheolaidd  (14eg o Fai 2019).
Cywirdeb i gofnod 7 para olaf - roedd y Cyng.Alwyn Gruffydd (aelod o Bwyllgor Yr Harbwr) yn
gwybod am y pontŵn ond ddim am yr angorfeydd. Cofnod 24 – dylai ddarllen ‘cwbl’.
Penderfynwyd : .Gyda’r cywirdebau uchod derbyniwyd y cofnodion fel y rhai cywir a 

llofnodwyd  hwy gan y Cadeirydd yn unol â gofynion y  gyfraith. 
Cynnig : Cyng. Llywelyn Rhys. Eilio : Cyng.Ian Jones.           

30. Cyfle i’r Cynghorwyr ddatgan diddordeb.
Cyng. Selwyn Griffiths – mater gerbron  – Gwarchod Ardal Porthmadog.
Materion i’w dwyn gerbron 
31. TCC,Gwarchod  Ardal Porthmadog.
Trafodwyd y ddwy ohebiaeth ar wahân.
Nododd y Cyng. Alwyn Gruffydd fod 15 mlynedd ers trafod camerâu TCC. Roedd yn gwrthwynebu mewn egwyddor i’r syniad fod camerâu yn edrych dros ysgwyddau pobl. Gwrthwynebai’r defnydd helaeth o gamerâu yn y dref gan nad oes yna broblemau mawr yma.  Stryd Fawr a Stryd Lombard yw’r prif lefydd sydd yn cael eu gwarchod gan y camerâu  a nododd nad yw ardaloedd eraill o Gyngor Tref Porthmadog yn cael budd o’u cyfraniad i’r camerâu TCC.
Nid yw’n siŵr os ydi’r camerâu yn effeithiol ac yn cynnig gwrthwynebu.
Roedd y Cyng.Richard Williams yn pryderu am y niferoedd. Holai os oes yna ‘proper governance’ wedi ei ddilyn o ran lleoli'r camerâu ?
Holodd y Cyng. Melfyn Edwards os oes yna adroddiad blynyddol yn dangos os yw’r camerâu wedi gwneud gwahaniaeth dros y 15 mlynedd diwethaf.
Adroddodd y Cyng. Selwyn Griffiths er gwybodaeth fod y camerâu wedi eu gosod lle'r oedd yr heddlu wedi nodi’r angen.
Cynigiodd y Cyng. Llywelyn Rhys delio efo gohebiaeth Gwarchod Ardal Port gan gynnig y dylid derbyn cyfrifoldeb am y camerâu. Eiliwyd y cynnig gan y Cyng. Dafydd Lake.
Roedd y Cyng. Simon Brooks yn parchu barn y Cyng. Alwyn Gruffydd ond yn gyffredinol roedd yn cymeradwyo’r camerâu.
Holodd y Cyng. Nia Jeffreys am y gost flynyddol o’u cynnal. Nododd y Cyng. Selwyn Griffiths nad oedd ganddo'r ffigyrau ond gellir eu cael gan Kevin Jones  - KWJ technology o Blaenau.
Cynigiodd y Cyng. Jeffreys y dylid cael manylion am gostau blynyddol o redeg y system.
Eiliwyd y cynnig gan y Cyng. Alwyn Gruffydd.

Roedd 5 o blaid a 4 yn erbyn.

Cynigiodd y Cyng.Dafydd Lake y dylid ysgrifennu at yr heddlu ofyn pa ddefnydd sydd yn cael ei wneud o’r camerâu a pa mor effeithiol ydynt. Eiliwyd gan y Cyng. Llywelyn Rhys. Derbyniwyd gwelliant y Cyng. Rhys i holi’r heddlu am eu barn am y camerâu newydd.
Penderfynwyd: ysgrifennu yn ôl y cynigion.
32. Cyng. Jason Humphreys – diweddariad parthed Clybiau Ieuenctid.

Penderfynwyd : yn absenoldeb y Cyng. Humphreys ei roi ar raglen mis Gorffennaf. Ei roi yn enw'r Cynghorwyr Jason Humphreys a Simon Brooks.
33. Cyng. Richard Williams- cynnig anfon at Gyngor Gwynedd ein bod yn datblygu'r Nyrseri fel lle arbennig er lles ac iechyd.
Cyfeiriodd y Cyng. Williams at y cyfarfod diweddar oedd wedi bod efo Bob Griffiths, Warden Cefn Gwlad Cyngor Gwynedd yn trafod y nyrseri. Roedd yn cynnig y dylid cyfarfod efo Mr Griffiths i drafod be all y Cyngor Tref ei wneud er mwyn cadw safon y llwybrau a’r ffosydd er mwyn eu gwarchod a’i gadw er lles ac iechyd y gymuned. Eiliwyd y cynnig gan y Cyng. Ian Jones. Nododd y Cyng. Nia Jeffreys ei bod yn hapus i gefnogi gan son am y defnydd helaeth sydd yn cael ei wneud o’r nyrseri yn barod . Mae yna grwpiau chwarae allan plant yn cael eu cynnal yna a Emma Quaeck efo Dementia Go yn defnyddio’r safle.
Nododd y Cyng. Alwyn Gruffydd fod y nyrseri yn adnodd bendigedig i’r gymuned ond dymunai weld y safle yn cadw ei naturioldeb.

Roedd y Cyng. Selwyn Griffiths o blaid ond nododd y byddai’n rhaid edrych yn ofalus ar yr oblygiadau o gymryd cyfrifoldeb am y nyrseri.

Penderfynwyd : ysgrifennu yn ôl y cynnig.
34. Cyng. Simon Brooks –cynnig fod Cyngor Tref Porthmadog yn datgan ei fod yn cefnogi  annibyniaeth i Gymru. Noda'r Cyngor i Gyngor Tref Machynlleth wneud datganiad cyffelyb

ym mis Mai, ac anfonir nodyn at Gyngor Tref Machynlleth i'w longyfarch .

Adroddodd y Cyng.Brooks ei ddymuniad i ddilyn esiampl Machynlleth a bod yr ail dref yng Nghymru ond y cyntaf yng Ngwynedd i ddatgan eu cefnogaeth i’r ymgyrch am annibyniaeth.. Nododd fod  Cyngor Ffestiniog yn trafod y mater. Teimlai ei bod yn gyfrifoldeb ar y Cyngor Tref i wneud hyn a gwneud datganiad clir. Eiliwyd y cynnig gan y Cyng. Llywelyn Rhys ddymunai ychwanegu gwelliant sef cynnwys y gair ‘gweriniaeth’ i’r cynnig.  Derbyniodd y Cyng. Simon Brooks yr ychwanegiad. Roedd y Cyng. Alwyn Gruffydd yn dymuno cadw’r cynnig gwreiddiol heb ychwanegu'r gair gweriniaeth. Roedd y Cyng. Nia Jeffreys  yn cefnogi cynnig y Cyng. Simon Brooks gan nodi y byddai’n gwneud cynnig cyffelyb yng Nghyngor Gwyned.  Roedd am gynnig gwelliant i ysgrifennu hefyd at ‘Yes Cymru ‘ i ofyn iddynt greu neu drefnu digwyddiad ym Mhorthmadog. Derbyniodd y Cyng. Brooks hyn.
Penderfynwyd :  Ymateb yn ôl cynnig y Cyng. Simon Brooks gan gynnwys gwelliant y Cyng. Llywelyn Rhys a’r Cyng. Nia Jeffreys. Datgan fod Cyngor Tref Porthmadog yn cefnogi  Cymru Annibynnol Weriniaethol . Ysgrifennu at Gyngor Tref Machynlleth i’w llongyfarch am arwain y ffordd gan nodi fod Cyngor Tref Porthmadog am ddilyn eu hesiampl. Ysgrifennu at Yes Cymru.
35. Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf. (Dyddiad cau Rhaglen mis Gorffennaf 2019 -2il o Orffennaf  2019).
· Cyng. Jason Humphreys/ Cyng. Simon Brooks – diweddariad am sefyllfa Clybiau Ieuenctid.
· Cyng. Alwyn Gruffydd - cynnig ysgrifennu at Betsi Cadwaladr ynglŷn â’r staff a’r cleifion sydd yn ysmygu a gadael llanast ar y llwybr sydd yn mynd heibio’r ysbyty.
· Cyng. Nia Jeffreys - cynnig cysylltu efo Breuddwydion Bro i ail gychwyn trafodaethau am ddatblygu safle Cae Chware Bodawen yn sgil y cyhoeddiad am Wylfa B.
36. Gohebiaeth : Rhestr Aros am Ateb.
Gohebiaeth
37. Y Grid Cenedlaethol – Wylfa B  ( ymateb i lythyr rhaglen Chwefror ,cofnod 258).
Penderfynwyd : Derbyn y wybodaeth ond rhoi'r mater o ddatblygu Cae Chwarae Bodawen ar y rhaglen yn ôl cynnig y Cyng. Nia Jeffreys.
38. Selwyn Griffith, Menter Yr Ifanc – cais am gefnogaeth ariannol i Ysgol Hafod Lon sydd 

wedi cyrraedd rownd derfynol y gystadleuaeth yng Nghaerdydd.

Roedd y Cyng. Carol Hayes yn cynnig gwrthod gan nad oedd wedi ei bodloni efo’r wybodaeth am y cwmni sydd ar y wefan.

Roedd y Cyng. Nia Jeffreys am gefnogi Ysgol Hafod Lon ac yn cynnig £25 tuag at y pryd nos. Cytunodd y Cyng. Selwyn Griffiths y dylid ystyried cefnogi ac efallai cyfrannu mwy. Cynigiodd y dylid ysgrifennu at Hafod Lon i ofyn beth oedd eu costau hwy i fynd i’r digwyddiad yma a thrafod cyfraniad wedyn. Eiliwyd y cynnig gan y Cyng. Dafydd Lake.
Penderfynwyd :  ysgrifennu yn ôl y cynnig.
39. CG – cytundeb darpariaeth toiledau cyhoeddus .

Gan fod y Cyngor Tref yn aros ateb i gais rhyddid gwybodaeth cynigiodd y Cyng.Simon Brooks y dylid aros am ateb. Eiliwyd y cynnig gan y Cyng. Richard Williams.
Penderfynwyd : aros am ateb yn ôl  y cynnig cyn ymateb.
40. Barry Davies, CG - estyniad pontŵn harbwr Porthmadog (ymateb i lythyr rhaglen Mai, cof 07). Nodwyd siom am natur sarhaus y llythyr a’r diffyg parch at y Cyngor Tref. Nododd y Cyng. Llywelyn Rhys y byddai’n ymarfer da i ymgynghori efo’r Cyngor Tref ar faterion fel hyn.
Penderfynwyd :  gohirio hyd nes y derbynnir ateb gan Gyfoeth Naturiol Cymru  yn ôl cynnig y Cyng. Selwyn Griffiths , eiliwyd gan y Cyng. Llywelyn Rhys. 
41. Owen Owens, Adran Addysg, CG – Panel Apêl Mynediad a Phanel Apêl Gwaharddiad

Disgyblion. Gwirfoddolodd y Cyng. Carol Hayes i roi ei henw ymlaen . Eiliwyd hyn gan y Cyng. Nia Jeffreys.
Penderfynwyd : rhoi enw’r Cyng. Carol Hayes ymlaen yn ôl y cynnig.
42. CG – Cytundeb Lefel Gwasanaeth ar gyfer cynllun meysydd parcio 10%.
Penderfynwyd : arwyddo’r cytundeb yn ôl cynnig y Cyng. Selwyn Griffiths, eiliwyd gan y Cyng. Richard Williams.
43. Mantell Gwynedd - Cynllun Cymunedau'r Dreth Gwarediadau Tirlenwi.

Nododd y Cyng. Nia Jeffreys ei bod wedi danfon y wybodaeth ymlaen at Bwyllgor Rhandiroedd Cae Pawb. Roedd y Cyng. Richard Williams am wneud ymholiadau rhag ofn y bydd yn briodol i’r ardal.
Penderfynwyd :  derbyn y wybodaeth.
44. Adran Amgylchedd,CG – Cyfyngiadau parcio arfaethedig ardal Dwyfor 2019.
Penderfynwyd :  derbyn y wybodaeth.
45. Hannah Osman , Refill Wales co-ordinator.
Nodwyd siom am y  diffyg Cymraeg yn yr ohebiaeth.

Roedd y Cyng. Nia Jeffreys yn gefnogol mewn egwyddor o ystyried yr holl gasglu sbwriel sydd yn digwydd yn lleol gan wirfoddolwyr. Cynigiodd y dylid ysgrifennu i’w holi am y Gymraeg, eiliwyd gan y Cyng. Alwyn Gruffydd. Derbyniwyd gwelliant y Cyng. Simon Brooks i ofyn am esiampl o’u deunydd yn y Gymraeg.
Penderfynwyd : ysgrifennu yn ôl y gwelliant.
46. Adran Priffyrdd, CG - rhaglen waith trafnidiaeth a phriffyrdd, mis Mehefin 2019.
Penderfynwyd :  derbyn y wybodaeth.
47. Materion Ariannol :
Biliau i’w talu :
B2 Docucentric - costau llungopïo hyd at 1.2.19 ac ymlaen i 31.7.19
=
£51.17

Cyfoeth Naturiol Cymru – treth draeniad Cae Pawb 


=
£5.32

Yr Wylan – hysbyseb rhandiroedd Cae Pawb



=
£16.00

Argraffdy Eryri Cyf – baner ‘Cofiwch Dryweryn’


=
£78.00

(Sylwer fod y cwmni wedi rhoi’r  faner am hanner pris)

Gardencraft Tremadog – planhigion ar gyfer ‘planters’ ar y stryd fawr
=
£120.00

BHIB – Yswiriant blynyddol y Cyngor Tref 2019/2020


=
£1,573.25

Glenda Burke - amlenni ,deunydd swyddfa ( 3 bocs papur llungopïo)
=
£147.76

Glenda Burke – cyflog Clerc mis Mai 2019



=
£599.00

Cyllid a Thollau EM - treth incwm/ yswiriant gwladol mis Mai  2019
=
£155.00
Derbyniadau:
Llog Banc – Mai 2019






=
£ 5.37
Cae Pawb








=
£217.50
Ad-daliad Treth Ar Werth






=
£3,412.45
Hanner cyntaf y Praesept






=
£30,379.34
Penderfynwyd :   talu’r biliau a nodi’r derbyniadau yn ôl cynnig y Cyng. Selwyn Griffiths, eiliwyd gan y Cyng. Nia Jeffreys.
48. Cyfrifon 2018/2019

Adroddiad yr Archwiliwr Mewnol, ffurflen flynyddol 2018/2019

Eglurodd y Clerc fod yr archwiliwr mewnol wedi cwblhau eu harchwiliad ac wedi nodi dau beth angen sylw.

Mae bob cynghorydd sydd yn derbyn y lwfans o £150 i fod i gael eu cofrestru fel cyflogedigion ar system PAYE y Cyngor Tref a dylid fod wedi tynnu treth o’r lwfans.
Mae’r Clerc wedi gofyn cyngor gan Un Llais Cymru, llinell Gymraeg HMRC a’r archwilir i ofyn ble mae hyn wedi ei nodi . Nid yw yn yr Adroddiad Ariannol sydd yn argymell talu’r lwfans yma yn nodi hyn. Nid oedd HMRC  yn medru helpu gan fod materion treth pawb yn bersonol. Nododd Un Llais y dylid cynghori'r cynghorwyr sydd wedi derbyn y lwfans i ddatgan ef fel incwm gyda HMRC yn uniongyrchol ac y dylid gwneud trefniadau i dynnu treth oddi ar y lwfans yn 2019/20. Nodwyd os bydd mwy na 8 yn ei dderbyn y bydd yn rhaid prynu system gyflog newydd (gan nad yw'r un sydd ar gael am ddim gan y HMRC - RTI yn medru derbyn mwy na 9 o gyflogedigion - gan gynnwys y Clerc). Gellir prynu system newydd neu gyflogi cyfrifydd i wneud y gwaith.  
Yr ail bwynt oedd bod angen i bob cynghorydd lenwi ffurflen yn flynyddol i ddatgan diddordebau busnes, gwaith  ayb. (Nodwyd fod rhai cynghorau yn gwrthod ei wneud oherwydd GDPR ac yn y blaen).Bydd y Cyng. Nia Jeffreys yn dod a chopi o un Cyngor Gwynedd i’w addasu  ac ystyried ei fabwysiadu o hyn ymlaen.
Penderfynwyd :  derbyn yr archwiliad , ymateb yn ôl yr hyn drafodwyd. Bydd y Clerc yn creu ffurflen optio fewn/ allan a gofyn am fanylion personol i gofrestru'r rhai sydd yn dymuno derbyn y lwfans  ar y system HMRC. Diolchodd  y Cyng, Nia Jeffreys i’r Clerc am yr holl waith trylwyr sydd yn cael ei wneud ac nad oedd yr archwiliad wedi codi unrhyw bryderon mawr.

